
Orkuöryggi til framtíðar og nýting endurnýjanlegra orkulinda 

Samspil þekkingar á  orkulindum, náttúrvernd og jarðfræði landsins 

 

Þetta minnisblað er tekið saman til ábendingar í samráðsgátt stjórnvalda varðandi áform 

um uppbyggingu innviða landsins, mál nr. 55/2020. 

 

Helstu atriði og tillögur: 

Bent er á að upplýsingar og rannsóknir vanti til að tryggja framtíðarorkuvinnslu úr 

endurnýjanlegum orkulindum landsins með sem minnstum umhverfisáhrifum.  

Lagt er til að hið opinbera hrindi af stað skipulegum langtímarannsóknum á gosbeltum 

landsins til að leita að hentugum virkjanastöðum jarðhita til raforkuframleiðslu.  

Þetta verði gert í samstarfi ríkis við orkufyrirtæki landsins. Þessar rannsóknir felist í 

nákvæmri jarðfræðikortlagningu og viðnámsmælingum sem framkvæmdar eru á 

yfirborði til að meta jarðhita djúpt í jarðskorpunni og nýtingar hans að teknu tilliti til 

náttúruverndar. Þessar rannsóknir gagnast jafnframt til að kortleggja jarðminjar og  innri 

gerð jarðskorpunnar með tilliti til eldvirkni og náttúruvár. 

Um er að ræða langtímaverk sem lauslega metið gæti kostað um 100 m.kr. á ári. 

 

Bakgrunnur og röksemdir: 

Hin sérstæða jarðfræði Íslands er ein helsta undirstaða velferðar á Íslandi. Hún er í senn 

undirstaða auðlinda landsins og ógnvaldur.  Jarðhiti og vatnsföll eru hluti auðlindanna 

og nýting þeirra hefur dregið verulega úr útblæstri gróðurhúsaloftegunda og tryggt 

ódýra orku. Þá skapa hinar einstöku jarðmyndanir þá sérstöðu sem felst í náttúru Íslands 

og eru undirstaða ferðaþjónustunnar. Af þessu leiðir að samfélagið í heild á mikla 

hagsmuni undir því að við þekkjum jarðfræði landsins mjög vel og þær jarðrænu 

auðlindir sem velferð okkar byggir á. Ákvarðanir um nýtingu þeirra þurfa að vera teknar 

af yfirvegun og vera byggðar á þekkingu sem aflað er með rannsóknum. 

Horfur eru á að mjög þrengist um kosti til framleiðslu orku úr endurnýjanlegum 

orkulindum á Íslandi þegar líður á öldina. Ástæðan liggur í því að sífellt fleiri vatnsföll 

og háhitasvæði verða friðuð fyrir orkuvinnslu vegna náttúruverndar og nýtingar til 

ferðamennsku. Líklegt er að svipað muni gilda um vindorku. Engu að síður mun þörfin 

fyrir orku vaxa með stækkandi þjóðfélagi. Til að bregðast við þessu þarf að finna leiðir 

til að framleiða orku á stöðum þar sem umhverfisáhrif verða lítil. Erfitt er að sjá fyrir sér 

að stórar ár verði virkjaðar án þess að fossar verði vatnslitlir og miðlunarlón fylgi. Það 

er einnig erfitt að reisa stóra vindorkugarða án mikilla sjónrænna áhrifa. Miðað við 

núverandi þekkingu er líka erfitt að virkja háhita án mannvirkja inni á háhitasvæðunum 

sjálfum sem flest hver hafa að geyma fjölskrúðug náttúrufyrirbæri. 

Bent hefur verið á að til séu tvær leiðir til aukinnar framleiðslu jarðhita til raforkuvinnslu 

á Íslandi, sem hafa í för með sér minni umhverfisáhrif en hefðbundin framleiðsla. Önnur 

leiðin felur í sér að nýta betur orku innan núverandi virkjunarsvæða háhita með 

borunum niður á 4-5 km dýpi. Hin leiðin felur í sér að vinna háhita á 3–5 km dýpi utan 

þekktra háhitasvæða í gosbeltum landsins, á stöðum þar sem viðkvæm eða sérstæð 

náttúrufyrirbæri eru ekki fyrir hendi og umhverfisáhrif verði óveruleg. Reynist þetta 

unnt á hagkvæman hátt er jarðhitaorkuforði Íslands umtalsvert meiri en núverandi mat 

gerir ráð fyrir.  

Fyrri leiðin er þegar í skoðun hjá orkufyrirtækjum landsins á formi íslenska 

djúpborunarverkefnisins þar sem margvísleg tæknivandamál eru til úrlausnar.  Hins 

vegar hefur lítt verið hugað að seinni leiðinni enda er um að ræða rannsóknir á svæðum 

þar sem engir nema ríkið hafa rannsóknarleyfi.  

Hér er rétt að fram komi að samstarf orkufyrirtækja, rannsóknaraðila og verkfræðistofa 

landsins og frjálsleg miðlun gagna í gegn um tíðina hefur skapað þá breiðu 

jarðhitaþekkingu sem við búum að á Íslandi. Því er þó ekki að treysta til framtíðar þar 

sem eignarhald orkufyrirtækja hefur að hluta færst til einkaaðila sem líta málið öðrum 

augum en opinber orkufyrirtæki með samfélagslega ábyrgð. Því þarf forystu hins 

opinbera til að koma á langtímarannsóknum með almannahag að leiðarljósi. 

Áður en hægt er að taka skynsamlega ákvörðun um virkjun jarðhita á tilteknum stað 

þarf að vinna að rannsóknum í 10–20 ár. Þrátt fyrir það hafa undanfarin ár mjög litlar 

grundvallarrannsóknir verið stundaðar á jarðrænum auðlindum Íslands utan þeirra 

svæða þar sem orkufyrirtæki hafa nýtingar- eða rannsóknaleyfi. Ekki eru horfur á að það 

breytist. Hætt er við að núverandi ástand leiði til skorts á þekkingu á jarðrænum 

auðlindum sem gæti orðið til þess að í framtíðinni verði teknar fljótfærnislegar 

ákvarðanir um viðbrögð við orkuskorti með óheppilegum umhverfislegum afleið-

ingum. 

Íslenskar orkurannsóknir hafa lagt fram tillögur til að bregðast við þessu. Þær felast í 

meginatriðum í því að opinberir aðilar (ráðuneyti eða stofnanir þeirra), helstu 

orkufyrirtæki landsins og aðrir hagaðilar komi sameiginlega að skipulegum 

jarðvísindarannsóknum á gosbelti Íslands. Tillagan felur í sér skipulegar  

viðnámsmælingar og jarðfræðikortlagningu á gosbeltum landsins, til að meta annars 

vegar dýpi á nýtanlegan jarðhita til raforkuframleiðslu og hins vegar lekt jarðlaga. Þetta 

er umfangsmikið verk sem best er að vinna jafnt og þétt á löngum tíma. Þær rannsóknir 

munu leiða til þess að skilgreind verði svæði í og við gosbelti landsins sem teljast hentug 

til orkuvinnslu, út frá jarðfræðilegu og umhverfislegu sjónarmiði. 

Niðurstöður þeirra rannsókna sem hér eru lagðar til geta nýst á margvíslegan annan hátt 

en til öflunar endurnýjanlegrar orku. Jarðfræðikort af stærstum hluta landsins hefur 

sárlega vantað. Þrátt fyrir mikilvægi jarðfræði í allri afkomu og þjóðlífi á Íslandi er Ísland 

eftirbátur vel flestra landa í þessu tilliti. Auk mikilvægis fyrir orkuvinnslu eru góð 

jarðfræðikort grundvallarupplýsingar og hafa því verulegt gildi fyrir skipulag og  

ferðaþjónustu en ekki síður fyrir náttúruvernd með því að kortleggja jarðminjar og meta 

verndargildi þeirra. Loks er ljóst að jarðfræðikortlagning er afar mikilvæg til að þekkja 

grunnvatnsauðlindina, möguleika til öflunar neysluvatns til framtíðar auk þess að 

vernda það fyrir ýmsu álagi.  Með jarðfræðikortlagningu má einnig lesa jarðsöguna svo 

sem fornar breytingar á jöklum (jökulgarðar), kortlagningu á útbreiðslu og aldri hrauna 

og eldstöðva og meta tíðni eldgosa og eldgosavá svo fátt eitt sé nefnt. 

Viðnámsmælingar geta mælt eiginleika jarðskorpunnar tugi kílómetra niður í jörðu. Auk 

upplýsinga um hvar nýtanlegur jarðhiti kann að finnast, gefa slíka mælingar 

upplýsingar um hvar í jarðskorpunni kvika kann að leynast sem skiptir máli við mat á 

mögulegri eldvirkni og afleiðingum hennar. 

Með skipulegum rannsóknum eins og hér er stuttlega lýst fást upplýsingar sem í senn 

eru grundvöllur að skynsamlegri nýtingu endurnýjanlegra orkulinda landsins, 

skipulagi ferðaþjónustu og náttúruvernd.  

Gróflega metið má áætla að með árlegu 100 m.kr.  framlagi til þessara mála mætti vinna 

markvisst að þessari þekkingaröflun. Þetta er lág upphæð í samhengi við þá 

langtímahagsmuni sem í húfi eru, ekki síst ef sú upphæð skiptist milli ríkis og þeirra 

fyrirtækja sem nýta hinar jarðrænu auðlindir landsins. 

 

Reykjavík, 29.mars 2020 

 

Ólafur G. Flóvenz 

forstjóri 


